Коми Республикаса Юралысь Вячеслав Гайзер аддзысьліс Войвыв Финляндияса да Пудасъярви карса делегациякӧд.

Аддзысьлӧм дырйи шӧр темаясӧн лоины дінмуяс костын экономика да культура йитӧдъяс сӧвмӧдӧмын верктуйяс, а сідзжӧ том йӧзлысь ӧтувъя балаяс сӧвмӧдӧмкӧд да туризм юкӧнын ӧтув уджалӧмкӧд йитчӧм юалӧмъяс. Делегацияӧн юрнуӧдіс г-жа Тертту Саволайнен — Войвыв Финляндияын дінмуса веськӧдланінлӧн агентствоса юрнуӧдысь (Оулуса губернатор).

Вячеслав Гайзер аттьӧаліс делегацияӧ пырысьясӧс Коми Республикаӧ волӧмысь, сідзжӧ тӧдчӧдіс, мый удж кузя аддзысьлӧмын бӧртасъясӧн лоасны йитӧдъяс водзӧ сӧвмӧдӧм да ӧтувъя выль балаяс вылын уджалӧм.

«Ми ӧтув уджалам нин вӧр овмӧскӧд да вӧр переработайтан промышленносьткӧд, кӧр да чери видзӧмкӧд, геофизическӧй ӧтувъя туялӧмъяскӧд йитчӧм  юалӧмъяс кузя, а сідзжӧ йӧзӧс велӧдан да студентъясӧн вежласян юалӧмъяс кузя. Таысь ӧтдор, ми нуӧдам торъя удж том йӧзкӧд,  видлалам налысь выль мӧвпъяс да балаяс,  торйӧн нин сы вӧсна, мый таво - Том йӧзлӧн во. Та вӧсна миянлы окота топыдджыка нуӧдны уджсӧ тайӧ туйвизьын», - тӧдчӧдіс В. Гайзер.

Госпожа Тертту Саволайнен сідзжӧ тӧдчӧдіс том йӧзӧн вежласян юкӧнын важся опыт йылысь: «Коми Республика да миян костын медводдза официальнӧй артмӧдчӧмсянь таво лоӧ 19 во, тайӧ артмӧдчӧмлӧн шӧр темаӧн вӧлі том йӧз пӧвстын чужан кыв да культура сӧвмӧдӧм. И талун, кор ми сёрнитам верктуйяс йылысь, тайӧ темаыс кольӧ медся тӧдчана пиысь ӧтиӧн. Сёрнитны кӧ экономическӧй йитӧдъяс йылысь, колӧ шуны, мый миянлы окота ӧтув пырӧдчыны балаясӧ, кодъяс кутасны збыльмӧдсьыны, торйӧн нин,  Сыктывкарын Выльмӧдан да сӧвмӧдан Европаса банк веськӧдлӧм улын».

Коми Республикаса Юралысь тшӧктіс котыртны Сыктывкарса мэрия петкӧдлысьяскӧд аддзысьлӧм.

Торйӧн сёрнитісны туризм сӧвмӧдӧм йылысь. «Миянлы тайӧ выль туйвизь. Но талун нин ми вермам  вӧзйыны аслыспӧлӧс балаяс. Медводз, тайӧ «Финн-угор этнокультурнӧй парк», кӧні збыльмӧдсьӧ сідзжӧ став финн-угор войтырӧс котыртысь социально-культурнӧй бала. Ми радпырысь кывзам тіянлысь вӧзйӧмъяснытӧ та серти», - юӧртіс Коми Республика Юралысь.

Аддзысьлӧм дырйи сідзжӧ вӧліны: Виталий Стаханов - Коми Республикаса Юралысьӧс вежысь, Артур Рудольф - Коми Республикалӧн культураса министр, Тапио Саавалайнен - Войвыв Финляндияын дінмуса веськӧдланінлӧн агентствоса сӧветник, Каарина Даавиттила — Пудасъярви карса мэр, Ээро Ойнас-Панума -  Пудасъярви карын карса сӧветӧн веськӧдлысь, Пааво Тихинен -  Пудасъярви карын правлениеса веськӧдлысьӧс медводдза вежысь, Тууре Холопайнен - «Войкытшса кодзув» балалӧн культура шӧринын культураса сӧветник,  Биргит Толонен -  Пудасъярви карын культураӧн юрнуӧдысь, Сейя Лехто — Оулу дінмуын Уджсикасӧ велӧдан училищелӧн юкӧнса юрнуӧдысь; Роман Гоккоев — Войвыв Остроботния Союзса балаясӧн юрнуӧдысь.

